
શિવપ્રોક્તં શિવભક્તિર્ફલોપદેશમ્ ૨

- શિવપાર્તવતીસંવાદે -
શ્રી સદાશિવ ઉવાચ -

મયિ યસ્યં સમુદ્ભૂતા ભક્તિરવ્યભિચારિણી ।
સ દુઃખસાગરં તીર્ત્વા મયિ સંવિશતિ પ્રિયે॥ ૫૭૪॥
યસ્ય ભક્તિરવિચ્છિન્ના મયિ જાતાઽનપાયિની ।
તસ્યાહં સુલભો દેવિ દુર્લભોઽપિ ન સંશયઃ॥ ૫૭૫॥
યો માં યત્નૈર્મહાદેવં ભજન્તિ શ્રદ્ધયાન્વિતાઃ ।
ભાવયે તાનહં દેવિ હૃદયે મણિવત્સદા॥ ૫૭૬॥
સ્વતન્ત્રોઽપિ મહાદેવઃ સોઽહં ભક્તૈર્વશીકૃતઃ ।
અવશ્યોઽપ્યહમીશાનો મદ્ભક્તવશગોઽસ્મ્યહમ્॥ ૫૭૭॥
માં ન જાનન્તિ સહસા શૈવમાર્ગબહિર્ગતાઃ ।
શૈવમાર્ગરતા એવં જાનન્તિ ભુવિ માં શિવે॥ ૫૭૮॥
વેદૈરપિ ન વિજ્ઞાતં યત્તત્ત્વં મમ શાશ્વતમ્ ।
તદ્વિજ્ઞાતમુમે શૈવૈર્મમાનુગ્રહભાજનૈઃ॥ ૫૭૯॥
મામનન્યસમં નિત્યં દેવદેવં પિનાકિનમ્ ।
વિજ્ઞાય શૈવાઃ સન્તતં પૂજયન્તિ મુમુક્ષવઃ॥ ૫૮૦॥
ત્યક્તાહારાઃ પૂજયન્તિ કેચિચ્છૈવાઃ સદાપિ મામ્ ।
ઉપોષ્યાન્વહમાસાયમતઃ સમ્પૂજ્ય માં પ્રભુમ્॥ ૫૮૧॥
ભોજયિત્વા ચ મદ્ભક્તાન્યોઽશ્નાતિ સ મમ પ્રિયઃ ।
નિત્યં નક્તવ્રતં દેવિ યઃ કરિષ્યતિ યત્નતઃ॥ ૫૮૨॥
સ ભૂયો ગર્ભદુઃખાનિ ન પ્રાપ્નોત્યેવ સર્વદા ।
નિત્યં નક્તવ્રતં દેવિ સુલભં ભુક્તિમુક્તિદમ્॥ ૫૮૩॥

તદ્વિધાનં ચ વક્ષ્યામિ સાવધાનમનાઃ શ‍ૃણુ ।
પ્રાતરાદિષુ કાલેષુ સ્નાત્વોદ્ધૂલ્ય યથાવિધિ॥ ૫૮૪॥
ત્રિપુણ્ડુધારણં કાર્યં તથા રુદ્રાક્ષધારણમ્ ।
તતો મૃન્મયલિઙ્ગાનામષ્ટોત્તરશતં  ક્રમાત્॥ ૫૮૫॥
પ્રાતરાદિષુ કાલેષુ પૂજનીયં પ્રયત્નતઃ ।
પૂજા તિલાક્ષતૈઃ કાર્યા બિલ્વપત્રૈશ્ચ કોમલૈઃ॥ ૫૮૬॥
કરવીરાદિપુષ્પૈશ્ચ તત્તત્કાલસમુદ્ભવૈઃ ।
દીપમાલા કલ્પનીયા કૃષ્ણગોઘૃતવર્ધિતા  ॥ ૫૮૭॥
પ્રતિકાલં ચ સા માલા કર્તવ્યા શતસઙ્ખ્યયા ।
પ્રતિકાલં પલશતં કૃષ્ણગોઘૃતમુત્તમમ્॥ ૫૮૮॥
ધૂપશ્ચાગરુસારેણ કલ્પનીયો વિશેષતઃ ।
ગોક્ષીરપાચિતૈરન્નૈરપૂપૈર્લડ્ડુકૈરપિ॥ ૫૮૯॥
મધુક્ષીરાજ્યસંયુક્તૈર્નૈવેદ્યૈરપિ કલ્પયેત્ ।
તામ્બૂલં કલ્પયિત્વાઽથ પુનર્ધૂપં પ્રકલ્પયેત્॥ ૫૯૦॥
તતો નીરજનં દેયં શતદીપવિરાજિતમ્ ।
ષટ્સહસ્રં પ્રજપ્તવ્યઃ શૈવઃ પઞ્ચાક્ષરો મનુઃ॥ ૫૯૧॥
રુદ્રાધ્યાયજપઃ કાર્યો મૌનેન વિધિપૂર્વકમ્ ।
તતઃ પ્રદક્ષિણા કાર્યાઃ યત્નાદષ્ટોત્તરં શતમ્॥ ૫૯૨॥
આસાયમેવં સમ્પૂજ્ય મામનાદ્યન્તમવ્યયમ્ ।
સાયઙ્કાલે તતઃ કાર્યં તથૈવ મમ પૂજનમ્॥ ૫૯૩॥
તતઃ પરં પ્રયત્નેન ગોઘૃતૈસ્તિલસંયુતૈઃ ।
હોમઃ કાર્યો બિલ્વપત્રૈઃ સહસ્રત્રયમાદરાત્॥ ૫૯૪॥
ભોજનીયાસ્તતો યત્નાન્મદ્ભક્તાઃ પાયસાદિભિઃ ।
સુવર્ણદક્ષિણા દેયા મદ્ભક્તેભ્યસ્તતઃપરમ્॥ ૫૯૫॥
એવં કૃત્વા  વિધાનેન સ્વકૃતં કર્મ સાદરમ્ ।
નિવેદનીયં પૂજાન્તે મહ્યં શ્રદ્ધાપુરઃસરમ્॥ ૫૯૬॥
સ મહાપાપરાશિભ્યો મુક્તો ભવતિ સર્વથા ।
એવં નક્તવ્રતં દેવિ યઃ કરિષ્યતિ યત્નતઃ॥ ૫૯૭॥

સ વંશકોટિસમ્યુક્તો મત્સ્વરૂપં પ્રયાસ્યતિ ।
નક્તવ્રતં પ્રયત્નેન ક્રિયતે યેન સર્વદા॥ ૫૯૮॥
તેન વ્રતાનિ સર્વાણિ ચીર્ણાન્યેવ વરાનને॥ ૫૯૯॥
સ નિરાશીતિ વિજ્ઞેયો યો નક્તાશી સદા ભવેત્ ।
સર્વેષાં તપસાં શ્રેષ્ઠં મતં નક્તાશનં શિવે॥ ૬૦૦॥
નક્તાશનરતા ધીરા ભસ્મનિષ્ઠા જિતેન્દ્રિયાઃ ।
ગર્ભવાસાદિદુઃખેભ્યો નિવર્તન્તે ન સંશયઃ॥ ૬૦૧॥
ગર્ભવાસાદિદુર્લઙ્ઘ્યમહાનરકભીરવઃ  ।
કુર્વન્તિ સાવધાનેન નક્તવ્રતમિદં શિવે॥ ૬૦૨॥
પૂજા મમ પ્રિયતરા નક્તવ્રતરતૈઃ કૃતા ।
નક્તવ્રતરતા યસ્માન્મમ પ્રિયતમાઃ પ્રિયે॥ ૬૦૩॥
યસ્ય નક્તવ્રતે શ્રદ્ધા તથા ભસ્માનુલેપને ।
તથા લિઙ્ગાર્ચને  શ્રદ્ધા સ જીવન્મુક્ત ઉચ્યતે॥ ૬૦૪॥
યસ્ય પ્રીતિર્મયિ શ્રદ્ધા વિશ્વાસોઽપિ મદર્ચને ।
સ મમાતિપ્રિયતમો સ મમાત્મા વરાનને ।
મયિ પ્રીતિર્ન સહસા જાયતે વસ્તુતો નૃણામ્॥ ૬૦૫॥
યદિ પ્રીતિર્મયિ ભવેત્તદા મુક્તિરદૂરતઃ ।
મુક્તિદોઽહં મહાદેવો ન મત્તોઽન્યોઽસ્તિ મુક્તિદઃ॥ ૬૦૬॥
યતોઽહં સર્વદેવાનામધિપો મુક્તિનાયકઃ ।
મદ્ભક્તા એવ મુચ્યન્તે ઘોરસંસારસાગરાત્॥ ૬૦૭॥
નાન્યભક્તા વિમુચ્યન્તે સંસારાત્સત્યમુચ્યતે ।
શિવે મદ્ભક્તભક્તાનાં યો ભક્તઃ સોઽપિ મુચ્યતે॥ ૬૦૮॥
મયિ સદ્ભક્તિમાન્ શ્રેષ્ઠો મુચ્યતે નેદમદ્ભુતમ્ । ૬૦૯.૧।
॥ ઇતિ શિવરહસ્યાન્તર્ગતે શિવપ્રોક્તં શિવભક્તિર્ફલોપદેશં ૨ સમ્પૂર્ણમ્॥
- ॥ શ્રીશિવરહસ્યમ્ ઉગ્રાખ્યઃ સપ્તમાંશઃ । અધ્યાયઃ ૧૩ । ૫૭૪-૬૦૯।૧॥

Notes:

Śiva શિવ describes to Parvatī પાર્વતી, the merits of having Devotion and the mode of

conductingWorship unto Him - especially during nighttime; and that He bestows the fruit of

Liberation from cycles of rebirth. He explains that Devotion to Him arises due to His Grace

alone, i.e. Sivānugraha શિવાનુગ્રહ; and He being Muktināyaka મુક્તિનાયક, confers Jīvanmukti

જીવન્મુક્તિ on ardent devotees.

